
Urrats idorren lekuko 

Senpereko Aintzira hustu dute. 220.000 metro kubo ur atera behar izan dituzte aintzira azpiko hodiak aldatzeko, baina udarako berriz betetzea espero du Herriko Etxeak.

 Aitor Renteria - SENPERE 

Maiatzean Senpere (Lapurdi) euskaltzaleen erreferentzia nagusia izaten da urtero, Lapurdin ez ezik, Euskal Herri osoan ere bai. Baina Herri Urratsek aurten ez du ukanen ohiko itxura. Izan ere, Senpereko aintzira hustu behar izan dute. 220.000 metro kubo ur atera dituzte aintzira artifizialetik. 

Duela 40 urte egin zuten Senpereko aintzira. Geroztik denborak bere lana egin du eta aintzira azpiko hodia lehertu egin da. Aldatzeko lanak abiatu ditu Herriko Etxeak, eta hiru aste bederen beharko dituzte horretarako. «Behartuak gara lan horien egitera. Horretarako, hodia kendu behar genuen, aintzira osoki hustuz», dio Mixel Lahetjuzan Senpereko auzapezordeak. 

Duela bi hilabete hodia irekitzen hasi ziren eta emeki-emeki aintzira husten. Alta, azken asteotako euriek berriz bete dute hustutakoa. «Bi punpa alokatu behar izan ditugu lakua berriz husteko, eta gibelatzerik ez bada, astelehenean hasiko dira lanak». 

Martxo bukaerako lanek maiatzean dute soa. Hiru erreka ttipitatik hartzen dute aintzira betetzeko ura. Badakite epea laburregia dela behar den ur kopurua lortzeko. Euriterik ez bada, nekez beteko da osorik, eta usaian hondarra zegoen tokian, lohia izanen da.Iraganak dira laborarien lurren gainean aintzira artifiziala egin zutela-eta garai batean izan ziren protestak. Gutxi batzuek oraindik ere uko egiten diote arrazoi horregatik maiatzeko hitzorduari. Baina gehienek gainditu dute arazoa, eta, orain, euskara eta ikastolen jaia bilakatu da Senpereko aintzirako argazkia.Astebururo ere jendez betetzen da aintzira. Familia ugari heldu dira Gipuzkoatik, hondartzetako metaketari bizkarra emanez, belardietako itzalpean eguna lasai pasatzeko asmoz. 

«Guretzat biziki garrantzitsua da hausturarik ez sortzea eta jendeari harrera ona egitea», dio Lahetjuzanek. Udaberri euritsua igurikatzen dute, aintzira udarako prest eta beterik egon dadin. Baina hori ez dago Herriko Etxearen esku, eta naturari bere lana egiten utzi behar zaio. 

